
Comórtas Snámha 

 

Thum Oisín isteach sa linn snámha agus lean sé ar aghaidh faoin uisce 

beagnach leath bealaigh síos fad na linne. Bhí sé cosúil le hiasc san uisce. 

Níor thóg sé mórán iarrachta air bun na linne a shroicheadh, bhí sé éasca dó. 

Thaitin sé go mór leis bheith san uisce. Cheap sé go raibh sé ar nós bheith in 

ann eitilt.  
D'éirigh Oisín go luath trí lá sa tseachtain le cleachtadh a dhéanamh 

roimh am scoile. Shíl roinnt dá chairde go raibh sé as a mheabhair ach ní 

raibh aon áit eile go mb’fhearr leis bheith ná sa linn snámha. Bhí sé ag 

traenáil go dian faoi láthair. Bheadh comórtas na hÉireann ar siúl ag 

deireadh na míosa agus bhí sé ag iarraidh bonn a bhuachan. Ag an 

gcomórtas deireanach, bhí trí shoicind idir é féin agus an duine a bhuaigh an 

bonn cré-umha. Bhí an-dul chun cinn déanta aige ó shin agus bhí sé cinnte 

go bhféadfadh sé bonn a bhuachan an uair seo. 

 

Bhí Oisín ard dá aois agus bhí sé ag éirí níos láidre gach lá. Bhí an 

traenálaí an-sásta leis. Bhí croí Oisín go hiomlán sa snámh. Bhí súil aige go 

bhféadfadh sé páirt a ghlacadh sna Cluichí Oilimpeacha ar son na hÉireann 

lá éigin. Bhí a fhios aige go mbeadh an-chuid oibre i gceist ach bhí sé sásta 

tabhairt faoi. 
 
 
 
 
 
 
 
 
 

 

Tháinig lá an chomórtais. Bhí na hiomaitheóirí eile ina seasamh timpeall 

ar an linn snámha ag ullmhú do na rásaí. Bhí an lucht féachana thuas ar 

bhalcóin. Leis an méid daoine a bhí ann, bhí an-chuid torainn. Ní raibh sé mar 

sin an chéad rud ar maidin nuair a bhí Oisín ag traenáil. 

 

Nuair a shéid fear an fheadóg, thum Oisín ar nós deilfe isteach san 

uisce. Ní raibh sé in ann an torann ar fad a chloisteáil a thuilleadh. Bhí sé ag 

éisteacht leis na súilíní faoin uisce agus lena chuid anála féin. Bhraith sé láidir 

agus bhí a fhios aige go raibh sé ag dul go tapa. Nuair a chas sé tar éis fad 

amháin a dhéanamh, bhrúigh sé amach go láidir ón mballa. Dhírigh sé go 

hiomlán ar an rás. Níor smaoinigh sé ar rud ar bith eile. 

 

Chríochnaigh Oisín an rás i bhfad chun tosaigh, sa chéad áit. Bhí sé 

an-sásta leis féin ach go hiomlán traochta! Ní raibh sa rás sin ach an chéad 

bhabhta. Bhí air bheith chomh tapa céanna sa chraobh. Bhí sos aige nuair a 

bhí an babhta eile ar siúl. Bhí duine de na buachaillí sin an-tapa ar fad ach 

bhí sé níos sine ná Oisín freisin. 

 

Thosaigh an chraobh le séideadh ón bhfeadóg. Rinne Oisín a 

dhícheall agus ba bheag nár bhuaigh sé ach tháinig sé sa dara háit. Ní raibh 

ach soicind eatarthu agus bhí Oisín sásta gur bhuaigh sé bonn. Bhí a fhios 

aige, le cleachtadh, go bhféadfadh an bua a bheith aige an chéad uair 

eile. 



Ceisteanna: 

1. Cén caitheamh aimsire atá ag Oisín?  
2. Cé mhéad ama a chaitheann Oisín ag cleachtadh? 

3. Céard a cheapann cairde Oisín? 

4. Cén comórtas a bheadh ar siúl ag deireadh na míosa?  
5. Ar bhuaigh Oisín ag an deireadh? 

 

Ceisteanna breise: 

1. Conas a théann Oisín go dtí an linn snámha agus ansin ar scoil ar 

maidin, meas tú?  
2. Cén saghas traenála a dhéanann Oisín, meas tú? 

3. An gcuireann sé isteach air éirí go luath ar maidin?  
4. An raibh Oisín sásta leis an toradh? 

5. An éireóidh le hOisín snámh sna Cluichí Oilimpeacha ar son 

na hÉireann, meas tú? 

 

Smaoinigh: 

1. Cén caitheamh 

aimsire atá agatsa?  
2. An mbíonn cabhair 

ag teastáil uait chun 

páirt a ghlacadh sa 

chaitheamh aimsire 

sin?  
3. An caitheamh 

aimsire costasach é 

an snámh, meas tú? 

 

Céard atá in easnamh? 
1. ______ Oisín isteach sa linn snámha...  
2. D'éirigh Oisín go luath trí lá sa tseachtain le ___________ a dhéanamh 

roimh am scoile.  
3. Bhí an __________ an-sásta leis.  
4. Bhí na ______________ eile ina seasamh timpeall ar an linn snámha ag 

ullmhú do na rásaí.  
5. Nuair a chas sé tar éis _____ amháin a dhéanamh, bhrúigh sé amach 

go láidir ón mballa.  
6. Chríochnaigh Oisín an rás _________ chun tosaigh, sa chéad áit.  
7. Bhí sos aige nuair a bhí an ________ eile ar siúl. 
8. Thosaigh ____________ le séidead 



 
 
 

 

 
 

 
 

 
 

 
 

 
 

 

 
 

 
 

 
 

 
 

 
 

 
 

 

 
 

 
 

 
 

 
 

 
 

 

 
 

 
 

 
 

 
 

 



 

 
 

 
 

 

 
 

 
 

 
 

 
 

 
 

 
 

 

 
 

 
 

 
 

 
 

 
 

 

 
 

 
 

 
 

 
 

 
 

 
 

 

 
 

 
 

 



 

 
 

 
 

 

 
 

 
 

 
 

 
 

 
 

 
 

 

 
 

 
 

 
 

 
 

 
 

 

 
 

 
 

 
 

 
 

 
 

 
 

 

 
 

 
 

 



 

 
 

 
 

 

 
 

 
 

 
 

 
 

 
 

 
 

 

 
 

 
 

 
 

 
 

 
 

 

 
 

 
 

 
 

 
 

 
 

 
 

 

 
 

 
 

 



 

 
 

 
 

 

 
 

 
 

 
 

 
 

 
 

 
 

 

 
 

 
 

 
 

 
 

 
 

 

 
 

 
 

 


